
Lees in Kerkbode van 19 Augustus 2011

[image: image1.jpg]


Dit gons oor die doop

Predikante en lidmate is bekommerd dat die doopkwessie tot ’n strydgesprek in die NG Kerk kan lei terwyl vraagstukke soos armoede, misdaad en geweld nie die dringende aandag wat dit nodig het, ontvang nie.

Lees ook

· Geweld en godsdiens

· Moderator praat: "Waarheid oor ons kind se dwelmlewe”

· 10 vrae aan Annelie Botes

· Ooshoek-gemeente in Bloemfontein maak ‘n bedieningskuif

· Gebrek aan gesag laat Londen brand
· Kerk wil geld en bome spaar met "groen” sinode
Gaan loer op YouTube na ’n video-greep waarin Adri-Louise vertel van hierdie uitgawe. Wys dit sommer Sondag in die erediens...
Na inhoud
In LIG van September ...
Pierre en Zetske van Pletzen – pa en dogter sáám voor die kameras

Zetske, dogter van 7de Laan se geliefde "Oubaas”, oftewel Pierre van Pletzen, speel deesdae saam toneel in dié gewilde sepie. Pierre onthou die dag toe die klein babadogtertjie "verlief geraak het” op hom en Zetske vertel dat haar pa nie onnodige praatjies maak nie en "stil en diep” is.

Lees ook

· Charmaine” van 7de Laan wys haar kleinkinders

· Annie Malan: “Ek is God se stoutste witbroodjie.”

· Ons stamp koppe oor ouerskap

· Aborsie: tieners se "voorbehoedmiddel”

· Om te getuig ... 
 Na inhoud
Pensioenfonds kyk terug op goeie jaar
Vir die jaar wat op 28 Februarie vanjaar geëindig het, het die NG Kerk in Namibië Pensioenfonds ’n opbrengs van 11,3% gehad. Dit was 8% bó die inflasie-koers. Trouens, oor die afgelope 14 jaar het die Pensioenfonds-beleggings die inflasie met gemiddeld 8.1% geklop.

Vir die huidige jaar lyk die prentjie bietjie anders. Die wêreld se ekonomie het mos op sy kop gaan staan. Tot einde Junie het die fonds ’n negatiewe opbrengs van 1.35 vir die finansiële jaar gehad. Lede van die Fonds moet egter in aanmerking neem dat Pensioenbeleggings ’n langtermyn-storie is. Daarom moet mens nie nou onnodig ontsteld word nie. Dit is ons batebestuurder, Allan Gray, sê uitgesproke beleid om eerder te keer dat hulle kliënte nie kapitaal verloor nie, as om onnadenkend potensiële goeie opbrengste op die korttermyn te behaal. Die goue reël van beleggings bly immers: hoë opbrengs, hoë risiko; laer opbrengs, laer risiko. Dis hoekom dit soms lyk of Alan Gray op die kort termyn onder-presteer.

Lede van die Fonds kan uitsien na ’n meer omvattende nuusbrief wat eersdaags sal verskyn.
Na inhoud
Jeugfokuskatalogus 2012 in die pos

Dié katalogus bevat die jongste inligting oor kategeseprodukte – van voorskools tot belydenisgroep. Nuwe produkte wat vanjaar ontwikkel is, word ook in die katalogus bekendgestel. Die bekende LP3-program vir Graad 1–6 is bygewerk en bied nou ook 'n werkboek en 'n leiersgids vir die aanbieders.

Bybel-Media Handel sal die Jeugfokuskatalogus na die skibas van gemeentes pos. Gee dit asseblief ook deur na die leraar(s) en die kategese personeel sodat hulle vroegtydig bestellings kan plaas.

Om Bybel-Media te kontak:

· Skakel 00 27 21 873 0822
· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Teo-Nuusbrief.2011.09
Baie welkom by hierdie week se teo.co.za-nuusbrief.
Vandag word 'n aantal artikels aan teologie as wetenskap gewy. Prof Cas Wepener skryf oor teologiese opleiding in die gereformeerde tradisie en dr Gustav Claasen vra wat die kerk van teologiese opleiding kan verwag. Jurie le Roux skryf na aanleiding van 'n Nederlandse teologiese tydskryf oor teologie en nadenke. Gerda de Villiers stel 'n aantal boeke bekend en skryf 'n meditasie oor Jona 3:10 asook die plan van God en of dit kan verander.
Na inhoud
Hulpverlening in die Horing van Afrika
Die Moderamen van die Algemene Sinode van die NG Kerk (ASM) het onlangs besluit om betrokke te raak by hulpverlening in die lande in die Horing van Afrika wat tans erge hongersnood beleef.  Ons is almal aangegryp deur die berigte en fotos van die gebeure in Somalië, maar die nood strek selfs verder.  Die ASM het geoordeel dat ons in die lig van ons roeping en die feit dat ons deel is van Afrika, nie onbetrokke kan toekyk op die krisis wat daar gebeur nie.   

Vir hierdie doel is ‘n bankrekening geskep waarvan die besonderhede soos volg is:

Rekeningnaam:
Algemene Sinode NG Kerk
Bank:
Standard Bank
Tak:
Hillcrest Boulevard (011-545)
Rekeningnommer:
042-142-873
Verwysing:
Somalië

Ons is tans besig om ‘n plan uit te werk hoe ons die bydraes wat ontvang word op die beste moontlike manier kan bestee, sodat die mense in nood bereik sal word.

Vir verdere navrae kan ds Willie van der Merwe by die kantoor van die Algemene Sinode gekontak word -  +27 (12) 342 0092 x 207 of williev@ngkerk.org.za 
Na inhoud
Kobus Gerber is ongesteld
· Sentrum vir Kommunikasie - kommunikasie@kaapkerk.co.za 
Kobus Gerber, Algemene Sekretaris van die NG Kerk, het vanoggend (Woensdag) ’n stent in sy hart ontvang nadat hy gister toetse ondergaan het. Dr Gerber is tans nog in die intensiewe sorgeenheid van die Eugene Marais hospitaal in Pretoria, maar dit gaan onder die omstandighede goed met hom. Hy word na verwagting binne die volgende 36 uur ontslaan.

Ons beste wense aan hom, sy vrou Martie en Cari, hulle dogter. Met die groot druk wat daar tans op hom is met al die reëlings rondom die komende algemene sinodesitting, bid ons hom krag en gesondheid toe 

Na inhoud

Meisie in Uganda Verloor Gebruik van Bene Nadat sy Islam Verlaat vir Christus

Nairobi, Kenia, 11 Augustus (Compass Direct News) – ŉ 14-jarige meisie in die westelike gedeelte van Uganda wat deur haar pa gemartel is omdat sy Islam verlaat het, is steeds nie in staat om te loop nie, volgens Christene in die gebied. Susan Ithungu van die dorp Isango in die Kasese distrik, is sedert Oktober 2010 in die Kagando Hospitaal, nadat bure - met die hulp van die polisie - haar van haar pa, Beya Baluku, gered het. Hy is kort daarna in hegtenis geneem, maar gou weer vrygelaat, het bronne gesê. 

Susan en haar jonger broer, Mbusa Baluku, het alleen by hul pa gebly nadat hy van hulle ma geskei is. In Maart 2010 het 'n evangelis van die Bwera Full Gospel Church by Susan se skool gepraat, en sy het besluit om Christus te vertrou vir haar verlossing. "Ons pa het ons gewaarsku om nie die kerk by te woon of na die evangelieboodskap te luister nie," vertel Susan. "Hy het ons selfs gedreig met 'n skerp mes en gesê dat hy gereed was om ons helder oordag dood te maak indien ons onsself sou bekeer tot Christenskap." 

Pastor Joseph Baluku van Bwera Full Gospel Church, in Kasese, het gesê dat bure die meisie ontdek het waar sy opgesluit was in 'n kamer met byna geen kos of water nie. Hulle het die owerhede in kennis gestel van haar situasie, en haar na die hospitaal geneem nadat hulle haar gered het. Dit is nie bekend wanneer Susan ontslaan sal word nie, maar Pastoor Baluku het gesê dat inwoners en lede van die kerk gaan probeer om fondse in te samel vir die mediese onkoste wat aangegaan is. 

"Deur God se genade leef Susan nog," het hy gesê ná 'n besoek verlede week." Alhoewel sy nie kan loop nie, kan sy nou praat.  Sy kan egter steeds net sagte kos eet.  Die goeie nuus is dat Susan steeds sterk staan in die Here Jesus Christus. Sy het gebede en ondersteuning nodig, sodat sy in staat sal wees om haar opvoeding binnekort te kan voortsit."

Hou asseblief vir Susan en haar jonger boetie, Mbusa, in u gebede!

- Vir meer inligting oor vervolgde Christene wêreldwyd, besoek ons webblad by www.opendoors.org.za of stuur ŉ e-pos na southafrica@od.org. 
Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World..
MALEISIË: Oppervlakte 330,434 vk. km. Twee dele: Die westelike deel wat ‘n skiereiland is en die oostelike deel wat bestaan uit Sarawak en Sabah op die noordelike derde van die eiland Borneo. Waterryke tropiese reënwoud. Bevolking: 27,913,990 (2010), met die Maleisiese deel wat vinnig groei ten koste van die Sinese en Indiër bevolkings. Onafhanklik van Brittanje in 1957 as die Federasie van Maleië. In 1963, voeg Sabah en Sarawak hulle by om Maleisië te vorm, ‘n federasie van 13 state en ‘n konstitusionele regent. Die onlangse verlede is gedomineer deur die pogings van die Maleisiese deel om hul invloed uit te brei oor die nie-Maleisiese bevolking op die terreine van die opvoedkunde, ekonomie en godsdiens. Deur die proses word die invloedryke Maleiers verryk en verkry hulle al meer invloed en mag, terwyl die gewone man op straat al verder veragter. Die regerende party wat die proses ooglopend toegelaat het, kry al meer druk van ‘n koalisie van Sjinese, liberale en Islamitiese partye. Politieke Islam, in beide die regering sowel as in die Muslim opposisie groepe, dreig om die reeds verdeelde land verder te verdeel en te polariseer langs etniese en godsdienstige verdelings. Uitvoer gebaseerde nasie wat rubber, palm olie, petroleum, bosbou en landbou goedere en al meer ook gevorderde tegnologiese goedere produseer. Groot industrialisasie en toenemende eksploitasie van natuurlike hulpbronne het die ekonomie vinnig laat uitbrei. Die ekonomiese en indiensnemingsbeleid wat die regering na onafhanklikheid gevolg het, het Maleiers se ekonomiese status vinnig verbeter. Dit trek al meer immigrante uit armer lande in Asië. Sunni Islam is die offisiële godsdiens. Ten spyte van konstitusionele vryhede word al meer teen minderhede gediskrimineer an ook diskriminerende wetgewing goedgekeur. Shari'a reg, wat eintlik net vir Muslims geld, kry in werklikheid voorrang bo die konstitusionele reg wat baie sake betref. Proselietmaking van Muslims is onwettig, terwyl groot moeite gedoen word en wette gepromulgeer word, wat die blootstelling van die inheemse mense aan Islam geweldig is. Muslim 62.61%; Sjinese gelowe 12.7%; Christene 9.439%; Boeddhiste 6.5%; Hindoes 6.2%; Nie-godsdienstig 1.3%; Etniese geloofsgroepe 0.9%; Baha’i 0.3%; Sikh 0.06%

Loof die Here vir: 1 Groter aanspreeklikheid in die politieke sfeer waar die nuwe koalisieregering poog om ewewig te bring in die Parlement. Daar is hoop, te midde die korrupsie en vergrype van magsmisbruik, vir werklike geregtigheid, deursigtigheid en minder diskriminasie teen minderhede. 

2 Die kerk wat volwasse word. Die groei is stadig maar aanmerkbaar, boonop is kerke sigbaar betrokke by die gemeenskapsnood en politiek. Hulle is al meer suksesvol besig om die posisie van die kerk te handhaaf as ‘n lewende en na buite gerigte geloof, teenoor die na binne gekeerde Islam. 

3 Christene is besig om netwerke te vestig en samewerking is op ongekende vlakke, oor belydenis, denominasionele grense en selfs rasse skeidinge heen. 

Bid vir: 1. Die Maleisiese gemeenskap is gekonfronteer met uitdagende toekoms met verskeie onderlinge probleme wat intensifiseer: Maleisiërs, die grootste en mees dominante groep, met die vinnigste groeiende bevolking is intern verdeeld oor verskeie sake; bid vir oplossings: i Ekonomie. Regstellende aksie vandie afgelope 40 jaar het ‘n minderheid Maleiers bevoordeel en die gaping tussen ryk en arm net vergroot. Dit het ‘n negatiewe impak op ontwikkeling en buitelandse beleggings ii Polities. Die regerende UNMO party Thet nou teenstand van die koalisie uit ‘n wye spektrum van groepe wat die omvang van ontevredenheid illustreer. Om beide die minderheidsgroepe en die konserwatiewe Muslims tevrede te hou, terwyl die mense bymekaar gehou word, is bykans ‘n onbegonne taak. iii Godsdiens. Invloedryke en uitgesproke Muslim agendas het die effek dat onkonstitusionele wetgewing dit maak tot in die wetboek wat net verdere verdeeldheid bring. Minderheidsgroepe en inheemse groepe word in Islam ingedwing. b) Minderheidsgroepe is gefrustreer met die diskriminasie en korrupsie, sowel as die veranderinge aan siviele en godsdienstige vryhede.  2. Binne Islam is ‘n oorlog aan die gang - a) daar is meer as 100 radikale Muslim groepe en hulle veg nie net vir die sharia reg as regstelsel nie, maar die onderwerping van die ganse land daaronde. Tree in dat dit nie gebeur nie. b) Wetgewing oor die wegkeer uit Islam maak in 12 van die 13 state dit onwettig om tot bekering te kom na enige ander geloof en die staat lê swaar strawwe hiervoor op. c) Proselietmaking van Muslims is tegnies wettig in federale wetgewing, maar onwettig in 10 van die 13 state onder die meer magtige staatswetgewing. Dit isoleer Maleiers al meer van die Evangelie - bid vir geleenthede waar hulle blootgestel kan word aan die goeie nuus van redding in Christus. Bid vir vreeslose Christene wat sal getuig!
Na inhoud
Eenheid in NGK kry hupstoot ná ja vir dié voorstel

· Neels Jackson in Beeld:12 Augustus 2011

Groter kerkeenheid binne die NG Kerk-familie kan binne die afsienbare toekoms ’n werklikheid word nadat die NG Kerk in Afrika (NGKA) se algemene sinode die afgelope week ’n voorstel daarvoor goedgekeur het. Daarvolgens kan die NGKA se drie streeksinodes in die NG Kerk opgeneem word as streeksinodes. 
Die voorstel, waaroor die leiers van die NG Kerk, die NGKA en die Reformed Church in Africa (RCA) vooraf ooreengekom het, maak ook voorsiening daarvoor dat die RCA, wat hoofsaaklik uit Indiër-lidmate bestaan, as ’n streeksinode by die NG Kerk inskakel.
Dit sou die drie kerke van die NG Kerk-familie wat nie die belydenis van Belhar as belydenisskrif aanvaar het nie, byeenbring.
Die NG Kerk in sy nuwe gedaante sal dan met tien grootliks wit, drie grootliks swart en een grootliks Indiër-sinode kan spog.
Dit beteken dat die Verenigende Gereformeerde Kerk (VGK), wat vroeër ’n moratorium geplaas het op gesprekke oor kerkeenheid met die NG Kerk, die enigste lid van die NG Kerk-familie is wat nog nie deel van die groter eenheid sal wees nie.
Volgens prof. Piet Strauss, moderator van die NG Kerk, bly die deur vir gesprek met die VGK egter oop. Die voorstel wat nou deur die NGKA aanvaar is, moet in Oktober voor die NG Kerk se algemene sinode dien. Die RCA se sinode moet dit ook nog goedkeur. 
Volgens ds. Victor Pillay van die RCA is hul volgende geskeduleerde sinodevergadering eers in 2014, maar hulle kan besluit om Desember vanjaar ’n buitengewone sinode te hou.
Dr. Andries Hoffman, skriba van die NGKA, beklemtoon dat die inskakeling net die beginpunt van ’n proses sal wees.  In die NGKA is daar ’n sterk gevoel dat hulle nie ingesluk wil word nie. Daarom wil hulle in die eenheidstruktuur die ruimte hê om aspekte van die bediening wat uniek aan die NGKA is, sinvol te hanteer. 

Uit die RCA is daar dikwels in die verlede soortgelyke sentimente uitgespreek.
Daar word voorsien dat die nuwe eenheid ook kan lei tot groter samewerking op gemeente- en ringsvlak. Presies hoe die inskakeling sal gebeur, moet egter nog uitgewerk word.
Op ’n vraag of hy enige teenstand teen die voorstel by die NG Kerk se algemene sinode verwag, het Strauss gister gesê die moderamen van die NG Kerk het dit eenparig goedgekeur. As die voorstel uitgevoer word, sal dit die eerste groot konkrete stap na kerkeenheid in die NG Kerk-familie wees sedert die vereniging van die NG Sendingkerk en NG Kerk in Afrika in 1994.
Vir ’n groot deel van die land sal dit egter van weinig meer as teoretiese belang wees aangesien die NGKA hoofsaaklik tot die Vrystaat, die Noord-Kaap en dele van Noordwes beperk is en die RCA slegs uit ’n handvol gemeentes bestaan. Volledige eenheid sal eers ’n werklikheid word as die VGK ook daarby betrek word. 
Na inhoud
Sondag Onder die Kameelboom

Die NG Kerk in Namibië is sedert die heel begin van die Namibia Evangelical Theological Seminary (NETS) by dié instelling betrokke. Met die viering van NETS se 20ste verjaardag op 20 Augustus, word vandeesweek se Kameelboom-gesprek aan hierdie Seminarie afgestaan. Clem gesels met twee dosente en ’n student aan NETS. Skakel Sondae 12:00 of Dinsdae 09:30 op Kanaal 7 in om te luister na Onder die Kameelboom, ’n radio-inisiatief van die NGKN.
Na inhoud 

	Verjaardae in die volgende week...

	· De Wet Mouton (Otavi): Saterdag 20 Augustus; 081-298-8814;  karstveld@iway.na  

· Pine Pienaar (Okahandja): Sondag 21 Augustus; 062-501726; pinepienaar@iway.na 
Lottie Vermaak voormalige sekretaresse by die Sinodale Kantoor, het op 1 Julie by die KMR-Windhoek begin werk. Sy het die 17de verjaar en Feldmuis het skandelik vergeet om haar laasweek in die lysie in te sluit. ‘Skies, Lottie! 


Dankie, sê Tjaard en Sunel!

Tjaard en Sunel Venter is vol lof vir die ondersteuning wat hulle gekry het met hulle seun se onlangse motorongeluk. Hulle skryf vandeesweek in ’n epos aan Clem: Met groot dankbaarheid kan ons meld dat Tjarries terug is by die werk. Daar is egter nog een plek in die gesig waar onsuiwer steeds uitkom, die neusbeen wat na die een neusopening verskuif het en later geopereer moet word en die erge hoofpyne. Die sny in die gesig het baie mooi herstel en die teerbrand-rowe is feitlik almal gesond.

Ons vertrou die Hemelse Vader ook so vir die psigiese herstel van sy verlies met sy ou groot maat. 

Hoe wonderlik  dat hy gister die volgende getuig het:  "Dit gaan baie goed. Dis 'n dag nader aan my volkome herstel!!!"

Nogmaals ons opregte dank.
Na inhoud
Giggel

Die jafel sit in sy garage waar hy die laaste goed moet ontruim en bepeins sy lot. 
Hy't sy huis verloor, sy werk verloor en sy vrou het die kinders gevat en hom geskei.
Hy sien 'n kas met wynbottels en loop soontoe.
Hy vat 'n leë bottel, smyt dit teen die muur en skel: 'Djy issie reason lat ekkie 'n vrou hettie!’
Hy vat 'n tweede bottel: 'Djy issie reason lat ekkie kinners hettie!'
Derde bottel: 'Djy issie reason lat ekkie 'n job hettie!'
Vierde bottel: 'Djy issie reason lat ekkie 'n huis hettie!'
Hy vat die vyfde bottel en sien dis nog nie oopgemaak nie - vol wyn.
Hy sit die bottel saggies neer en sê: 'Staan djy eers eenkant toe, my broe. Ek sien djy wassie involved nie'
Na inhoud
Met liefde uit Schanzen-weg

Kuier ook op ons webblad

